
Annotatsiya. Maqolada umumiy o‘rta ta’lim maktablarida badiiy asarlarni obrazli tahlildan 

Аннотация. В статье на примере изучения творчества Алишера Навои освещается вопрос 

possibilities of figurative analysis creates a basis for understanding the essence of reality in the image. 

Kirish 
         Ilm olish ezgu amallar, jamiki fazilatlar manbayi sifatida har bir kishining insoniy 

burchiga aylanadi. Shu tufayli o‘zlikni anglash, komillik odobini egallash xalq baxt-saodati, 
farovon turmush kechirishi, vatan ravnaqi yo‘lida kamarbasta bo‘lishdek ezgu maqsadga 
qaratiladi. Alisher Navoiyning ma’naviy-axloqiy qarashlarida ilm-ma’rifatli bo‘lish bilan birga 
sabr, tavoze, adab, saxiylik, himmat, to‘g‘rilik, rostgo‘ylik, mehr-muruvvat, vafo, karam kabi chin 
insoniy fazilatlar targ‘iboti ham alohida o‘rin tutadi. “Eng katta boylik, – degan edi O‘zbekiston 
Respublikasi Prezidenti Sh.M.Mirziyoyev, – bu aql-zakovat va ilm, eng katta  meros – bu  yaxshi 
tarbiya, eng katta qashshoqlik – bu bilimsizlikdir. 

Shu sababli hammamiz uchun zamonaviy bilimlarni o‘zlashtirish, chinakam ma’rifat va 
yuksak madaniyat egasi bo‘lish uzluksiz hayotiy ehtiyojga aylanishi kerak” [4]. Bu borada Alisher 
Navoiy asarlari yosh avlodning intellektual salohiyati, ma’naviy kamoloti hamda badiiy-estetik 
tafakkuri rivojida bebaho xazinadir. 

       Ma’lumki, adabiyot darslarida o‘quvchilarni badiiy matn ustida ishlashga o‘rgatish 
ularning adabiy-estetik tahlil malakasini shakllantirishda muhim o‘rin tutadi. Badiiy asar tahlili 
muallifning o‘sha asarni yaratish jarayonidagi ijodiy yo‘lini qayta bosib o‘tish, ijodkor fikrlari, 
hissiyoti va xulosalariga sherik bo‘lish, ayni paytda uning ijodiy yutuqlaridan ruhlanish, 
kamchiliklariga tanqidiy munosabat bildirishdan iborat bo‘lib, mutolaa madaniyatini 
rivojlantirishga xizmat qiladi. Shu bois adabiy tahlilni uyushtirish o‘qituvchidan faoliyatini 
maqsadli rejalashtirishni, ijodkorlik va pedagogik mahoratni, ta’limdagi eng so‘nggi islohotlardan 
xabardorlikni hamda shu asosda o‘z ustida ishlashni talab etadi. Zero, adabiy tahlil ijodiy faoliyat 
sifatida badiiy-estetik tafakkur bilan bog‘liqligi sababli ham sovuqqonlikni ko‘tarmaydi.  

Mavzuga oid adabiyotlar tahlili 
       Umumiy o‘rta ta’lim tizimida Alisher Navoiy ijodini o‘rganishda ham kognitiv, ham 

kreativ jarayon bilan yaqin aloqadorligiga ko‘ra obrazli tahlil yaxshi samara beradi. Zero, jahon 
falsafasi va tilshunoslik sohasida keng ommalashgan obrazli tahlilni adabiyot o‘qitishga, xususan, 
Alisher Navoiy ijodini o‘rganishga tatbiq etish orqali o‘quvchilar bilish jarayonlari rivojiga ijobiy 
ta’sir ko‘rsatish nazarda tutiladi. Obrazli tahlildan foydalanish his-tuyg‘ularni boyitib, aqlni 
peshlashga, matn tagzaminidagi ma’noni, jozibani his qilishga hamda obrazli tafakkurni va 
mantiqan fikrlashni shakllantirishga yordam beradi. Matn ustida ishlashning bu turi 
o‘zlashtirilgan parchalar asosida mo‘yqalam va rang-tasvir imkoniyatlaridan foydalanib grafik 

tasvirlash faoliyatidir. Bu borada professor R.Niyozmetova o‘rinli ta’kidlaganidek, “ta’lim 
metodlari to‘g‘ri tanlanganda, o‘quvchi badiiy asar mazmuni, unda ilgari surilgan g‘oya, obrazlar 
silasilasi bilan tanishar ekan, hayot haqiqatini muallif qanday ko‘rgan bo‘lsa, shunday haqqoniy 
tasavvur etishga, mohiyatini anglashga muayyasar bo‘ladi [5: 21]. 

Tadqiqot metodologiyasi 
Asar matni ustidagi tahliliy ishlar chog‘ida o‘quvchi xayolan o‘zi qayta inkishof etgan 

badiiy obraz subyektiv obraz tasavvurga aylanib, idrok jarayonini mukammalashuviga yordam 
beradi. Bundan asarni o‘rganish jarayonida o‘quvchining rasm chizish faoliyati dastlab badiiy 
obrazni yaxlit holda idrok etishga va analitik-sintetik faoliyat yakunida obrazning umumlashgan 
ma’nosini qabul qilishga xizmat qilishi ma’lum bo‘ladi. Asar qaramonlari, voqea-hodisalar yoki 
detallarni belgi, shakl yoki muayyan chizgilarda ifodalash vazifasi o‘quvchilarning mazkur 
tasvirlardan ta’sirlanishga, faktlarni, qahramonlarning xatti-harakatlarini tushunish va 
baholashga o‘rgatadi.  

Tahlillar va natijalar 
Mohiyatida ta’limiy mahsulot yaratish maqsadi mujassam bo‘lgan mazkur yondashuv, 

asosan, obyektni tushunish va tasavvur qilishga yo‘naltirish maqsadi ustuvor bo‘lib, 
o‘qituvchining o‘quvchilar faoliyatini to‘g‘ri yo‘naltirishiga, qulay pedagogik-psixologik muhit 
yarata olishida o‘z samarasini beradi. Ta’kidlash o‘rinliki, obrazli ko‘ra olish o‘quvchining hissiy-
obrazli va fikriy tasavvuri orqali o‘rganilayotgan shaxs, narsa-predmet yoki voqelikning 
mohiyatiga chuqurroq kirish, uni butunligicha his qilish, bilishga intilish maqsadi ustuvorlik 
qiladi. Natijada shunday holat yuzaga keladiki, ayni o‘sha vaziyatda obyektni tushunish va 
anglash jarayoni o‘zaro uyg‘unlashadi. Buning samarasi o‘laroq o‘quvchi tasavvurida muayyan 
obyektning tashqi va ichki portreti jonlanadi, emotsional-bo‘yoqdor hayotiy manzaralar tasviri 
paydo bo‘ladi. Shuningdek, turli fanlar o‘rtasidagi bilimlarning qiyoslanishi, umumlashtirilishi 
hamda voqelikning tub mohiyati chuqurroq idrok qilinishiga sharoit yaratiladi.  

       Obrazli tahlilda, asosan, so‘z, belgi, figura, real obyektga qarab ularda aks etgan obrazni 
chizish va uning ramzi o‘rtasidagi aloqadorlikni aniqlash masalasi ko‘zda tutiladi. Mazkur 
yondashuv belgi, rang yoki shakllar zamiridagi ma’nolarni izohlash; ramzlarning xususiyatlarini 
belgilash; obyektning aynan nega shunday obrazlar bilan qiyoslanishi sabablarini ochib berish 
maqsadiga qaratiladi.  

       Ma’lumki, umumta’lim maktablari barcha sinf “Adabiyot” o‘quv dasturlarida Alisher 
Navoiy ijodi o‘rganilishi rejalashtirilgan. Lekin ayni paytda dars soatlarining cheklanganligi, 
dasturlarning siqiqligi har doim ham asarni to‘lig‘icha o‘rganish imkonini beravermaydi. Shu 
sababli shoir asarlarining to‘liq mutolaasiga qiziqtirishda dasturda ko‘zda tutilmagan bob, bo‘lim 
yoki boshqa asarlariga murojaat qilish ham o‘rinli bo‘lib, bu muallif ijodi bilan yaqindan 
tanishishga, ularda ilgari surilgan konsepsiya, dolzarb g‘oyaviy-badiiy mavzular ahamiyatini 
chuqurroq ochib berilishga yordam beradi va maxsus yondashuvlarni taqozo etadi. Pirovardida, 
Navoiyning tengsiz aql-zakosi, iste’dodi va taxayyul olami xususida o‘quvchilarda muayyan 
qarashlar shakllanib boradi.     

       Alisher Navoiy ijodidan namunalarni o‘qitish masalasi umumiy o‘rta ta’lim maktablari 
boshlang‘ich sinflarida shoir hikmatlari; o‘rta sinflarda hikoyatlar, lirik asarlari; yuqori sinflarda 
esa “Xamsa” dostonlari doirasida rejalashtirilgan. Shoir ijodini o‘rganishda asarlaridagi falsafiy va 
axloqiy-ma’rifiy muammolar qatori mavzu ko‘lamining kengligi, talqinlarning turfaligi va tasvir 
imkoniyatlarining mukammalligiga o‘quvchilar e’tiboriga qaratilishi o‘rinli bo‘ladi. “Xamsa” 

dostonini o‘qitish masalasi o‘qituvchining o‘z oldiga qo‘ygan maqsad va vazifalaridan kelib chiqib 
belgilanadi. Jumladan, muallif mahorati, tarixiy shaxslar talqini yoki zamonaviylik 
muammosining aks etishiga ko‘ra mavzu tanlanishi o‘quvchilarning shoir ijodiga bo‘lgan 
qiziqishlari yanada ortishiga, shuningdek, ajdodlarimiz dahosining naqadar keng va teranligiga 
ishonch tuyg‘ularini uyg‘otadi.  

       Yaxshi ayonki, “Xamsa” dostonida bugungi kun o‘quvchisini befarq qoldirmaydigan, 
ularni yaratuvchanlikka va ijodiy fikrlashga undaydigan ilmiy-hayotiy kashfiyotlar badiiy 
yo‘sinda talqin etilgan. Jumladan, yashindan ham tez harakatlanadigan “Sari us-sayr” ulovi, 
Iskandar olimlari kashf qilgan sirli qurollar, Xitoy hoqoni Iskandarga tuhfa etgan “Oinai Chin” 
ko‘zgusi yoki Mallu qo‘shinlari yaratgan sirli qurollar shular jumlasidandir. O‘quvchilarga 
asardan aynan shunday mazmundagi tasvirlarini topish, ularni chuqur o‘rganib so‘ngra grafik 
ko‘rinishlarda ifodalash vazifasini berish asosida mavjud namunalarga qaysidir jihati bilan 
o‘xshab ketadigan obraz, matn yoki vaziyatning ifodasi, shakl-shamoyili va mazmun-mohiyati 
idrok qilinadi. Demak, asar mohiyatidagi joziba va mantiqni obrazli ko‘ra olish orqali inson 
ruhiyatining yangi qirralarini ochish, bir so‘z bilan aytganda, har kim o‘zi uchun yangilik deb 
bilgan jihatlarni kashf qilishga erishiladi. Bu esa, o‘z navbatida, “badiiy asarni hayot bilan, jamiyat 
oldida turgan vazifalar bilan qiyoslash, asarning tarixiy ahamiyatini aniqlash kerak” [2: 3] ligiga 
e’tibor qaratishni taqozo etadi. Zero, o‘quvchining “kashfiyoti” uning olamni ko‘rish va his 
etishiga ta’sir qiluvchi shakl, metod va vositalardan oqilona foydalanishni va shu orqali 
kitobxonlik madaniyati, hayotni obrazli idrok etish qobiliyati va badiiy asarga beradigan bahosini 
shakllantirishga erishiladi.  

       Yuqori sinflar uchun obrazli tahlilga xos topshiriqlarni shakllantirshda o‘quvchilarga 
dostonlardagi ilmiy-fantastik timsollarni aniqlash, ularni o‘rganish orqali ma’nosini grafik 
tasvirlar orqali izohlash taklif etiladi. Masalan: 

       1. “Farhod va Shirin” dostonidagi me’mor Boniy, naqqosh Moniy, tosh yo‘nuvchi Qoran 
kabi ustalar ishlatgan asbob-anjomlarning zamonaviy ko‘rinishlari. Хususan, Qoranning toshlarni 
xuddi mumday eritayotgan toshkesuvchi teshasi bugungi kunda qaysi moslamalarning Navoiy 
orzusidagi ko‘rinishi ekanligini tavsiflash, izohlash va grafik tasvirlash vazifasi beriladi. Buning 
uchun asar bilan yaqindan tanishish, matn ustida ishlash jarayonida tahlilga tortilayotgan 
detallarning ko‘rinishi va xususiyatlarini aniqlash, afzalliklariga ishoralardan kelib chiqib ularning 
shaklini chizish mumkin bo‘ladi. Qoranning Farhod bilan sihbatidan o‘quvchilarda tosh yo‘nuvchi 
asbobning shakli va ahamiyati haqida muayyan tasavvurlar paydo bo‘ladi.                               

       2. “Sab’ay sayyor” dostonidan o‘rin olgan “Ikkinchi iqlim yo‘lidan keltirilgan musofir 
hikoyati” sujetidagi zargar Zayd Zahhob yasagan taxtning bugungi kundagi analogi xususida 
izlanishlarini yo‘lga qo‘yish. O‘quvchilar shu asosda Navoiyning umummanfaati yo‘lidagi ezgu 
g‘oyalarini tadqiq etishga yo‘naltirilib, bu moslamani qanday tasavvur etganligini chizigilarda 
ifodalash topshirig‘ini berish mumkin. Masalan, “Bu g‘aroyib taxt sakkiz poyali bo‘lib, to‘rttasi 
yuqoriroqda, yana to‘rttasi pastroqda edi… Dur-u la’llar bilan bezatilgan bu taxtning zinasi ham 
sakkiz poyali bo‘lib, shunday ishlangan ediki, shoh taxtga chiqmoqchi bo‘lganida, u poyalar 
pasayib ustma-ust taxlanar, qadam bosilgach, u poyalar ko‘tarilib, shoh taxt ustiga chiqar, … shoh 
qaysi tomonga yurmoqchi bo‘lsa, taxt salgina ishora bilan yura boshlardi… ” [1: 266-267].  

        Dostondagi “To‘rtinchi iqlim yo‘lidan kelgan musofirning rivoyati” qahramoni 
“Jo‘naning yerda tez yuruvchi bir ulovi bo‘lib, uni “Sari us-sayr” deb atashardi. Bir haftalik yo‘lni 
bir kunda bosib o‘tishga qodir bo‘lgan bu ulovga tez yurishda chaqmoq ham bas kelolmas, 

osmondagi qushlar ham unga yetolmasdi” [1: 284]. Bu lavhalar bilan tanishgan o‘quvchi 
tasavvurida, albatta, ulovga xos xususiyatlardan bugungi kundagi tezyurar poyezdlar yoki 
samolyotlarning timsoli paydo bo‘ladi. Ularni muayyan shakl yoki belgilarda tasvirlash orqali 
o‘quvchilarda obyektning obrazli qiyofasi yaratiladi. 

       3. “Saddi Iskandariy” dostonidagi fantastik manzaralarni idrok etish jarayonini 
aniqlashga yo‘naltirilgan kognitiv strategiyalar. Asardagi real hayot va xayolot uyg‘unligiga 
asoslanilgan timsollar talqiniga oid mazkur yondashuv orqali o‘quvchilar muallifning Chin 
hoqoni  Iskandarga hadya qilgan ko‘zgu, yulduzlar ilmini tekshiruvchi suturlob, dengizosti 
sayohatidagi shisha sandiq, butun Yer yuzidagi voqealardan ogoh etuvchi oinayi jahon, masofa 
ko‘rsatuvchi belgilar tasvirlari orqali har qanday kashfiyot inson aql-idrokining mahsuli ekanligi 
haqidagi g‘oyani ilgari surishini anglab yetishlari muhim sanaladi.     

       Hoqon tuhfa qilgan ko‘zguning ikkala yuzi ham kundek ravshan bo‘lib, donishmandlar 
uning bir tomonini shoh oldiga ikki kishi da’vogar bo‘lib kelganida qo‘llardi. Bunda jom guvoh 
o‘rniga o‘tardi. Kishi so‘zi rost bo‘lsa yuzi ko‘rinib turar, yolg‘onchining yuzi ko‘rinmay qolardi. 
Ko‘zguning yana bir tomonidan ziyofatlar paytida foydalanilgan. Mast bo‘la boshlagan odamning 
yuzi qiyshaya boshlasa, bu holatni ko‘rgan odam ichishni darrov to‘xtatardi. Ko‘zguning ba’zi 
elementlari bugungi kunda ba’zi mahsulotlarning iste’mol qilingan yoki qilinmaganligini 
tekshirish moslamasiga o‘xshab ketishini ta’kidlash mumkin.  

       O‘quvchilar e’tiboriga Iskandarning sandiqsimon shisha idish ichiga kirishi lavhalari 
orqali tahlili dengiz safaridagi ajoyibotlar mazmuni bilan tanishishlariga imkon yaratiladi.  
Hukmdorning shisha idish ichida bir necha oy qolib, dengiz osti manzaralarini: ming xil 
baliqlarning ko‘rinishlari va yashash sharoitlarini tomosha qilgani lavhalari tasavvurlarini 
oydinlashtirishga, ijodiy tafakkurini kengaytirishga hamda Iskandar sarguzashtlari asosida 
manzara janrida ijod qilishlariga ham motivatsiya beradi.                                              

        Rus metodisti M.G.Kachurinning fikricha, “…har bir asar “o‘zini o‘qishga o‘zi 
o‘rgatadi. O‘qituvchining vazifasi – asar o‘zining tur va xil tabiatini bildiradigan nomi, uslubining 
o‘ziga xosligi bilan kitobxonga yuboradigan “signallar”ni ushlab qolish. Yozuvchi hozirjavon 
kitobxonga mo‘ljallabgina qolmay, balki uni tarbiyalaydi, nimaga sinchiklab qarash, nima ustida 
o‘ylash, nimaga taqqoslash, qaysi taassurotlarga qaytish kerakligini aytib turgan holda bildirmay 
va xolis yetaklab boradi. Faqat yozuvchining ovozini eshitish kerak”ligiga o‘quvchilarning 
diqqatini qaratishi zarur” [3: 40]. Ko‘rinadiki, badiiy matn mohiyatini rasmlar orqali ifodalash 
nafaqat obrazli tasavvur va tafakkurni, balki o‘quvchi o‘zi kashf qilgan yangiligi mazmuni bilan 
tanishtirish va ifodalash jarayonida og‘zaki nutqini ham rivojlantirishga xizmat qiladi. Ta’kidlash 
mumkinki, bunday yondashuvlar ta’lim oluvchilarning o‘rganilayotgan muayyan obyektni turli 
shakl, belgilar orqali fikran tasavvur qilish, obyekt timsolini xayolan yaratish, voqea-hodisalar, 
narsa-predmetlar o‘rtasidagi sabab-oqibatlar mohiyatini idrok qilish ko‘nikmasini shakllantirishga 
xizmat qiladi.  

Xulosalar 
       Yuqorida bayon etilgan fikrlardan shunday xulosalarga kelish mumkinki, Alisher Navoiy 
asarlarini obrazli tahlil imkoniyatlari doirasida o‘qitish badiiy asarni matnning umumiy ruhiga 
kirib, tushunib idrok qilishga o‘rgatishni, asarning janriy xususiyatlaridan tashqari, o‘ziga xos 
ichki tuzilishi, tabiatini ham hisobga olishni taqozo etadi. Bir so‘z bilan aytganda, faoliyatini 
yuqoridagi kabi metodlar asosida algoritimlash qat’iyatli, tashabbuskor, kreativ va strategik 
fikrlaydigan bilimli yoshlarni tarbiylashga zamin yaratadi.  

